
Inatsisartut Ombudsmandiata 2022-imut ukiumoortumik nalunaarutaata Inatsisartunit 

tusaatissatut tiguneqarnissaanik Inatsisartut aalajangiiffigisassaattut siunnersuut.  

(Inatsisinut Ataatsimiititaliaq) 

 

 

Akissuteqaat 

(Naalakkersuisut Siulittaasuat) 

 

 

Siullermeerneqarnera 

 

Aallaqqaasiullugu Inatsisartut Ombudsmandiata ukioq 2022-mut ukiumoortumik nalunaarutaa 

pillugu qutsaviginiarpara, kiisalu 

Naalakkersuisut sinnerlugit Vera Leth-ip Ombudsmanditut ukiuni 26-ni tunniusimalluni 

sulisimaneranut qutsavigalugu.   Peqatigisaanillu Gedion Jeremiassen tikilluaqqujumavara 

atorfimmut pingaaruteqartumut sulilernissaanut. 

 

Ukioq 2022-mut Ombudsmandip nalunaarusiaata atuarnerani maluginiarpara ingerlatsivinni 

sullissinerup pitsanngorsarneqarnissaanut suli pisariaqartitsisoqartoq, tamatuminngalu 

pitsanngorsaaniarlutik Naalakkersuisut pimoorussillutik sulissapput.  

 

Nalunaarusiami kommunini meeqqanik angerlarsimaffiup avataanut inissiisarnermi aamma 

angerlartitsisarnermi kommunit sullissinerat immikkut isornartorsiorneqarpoq.  

Tamatumunnga atatillugu oqaatigissavara, piffissami 2020-2023-mi  kommunini meeqqat 

pillugit suliassanik sullissinermi annertuumik pitsanngorsaaniarluni 

suliniuteqartoqarsimammat.  Ilaatigut kommunit tamaasa suleqatigalugit sullissinermi 

periusissiortoqarsimavoq, taamaalilluni digitaliusumik sullissinermi ingerlariarnerit tamarmik 

ingerlanneqartalersimallutik, taakkualu tamarmik suleriutsimut digitaliusumut 

immiunneqarsimallutik.  Ataatsimiinnermi matumani Naalakkersuisut meeqqanik 

tapersersuisarneq pillugu Inatsisip allannguutissaanik siunnersuuteqarput, tassani kommunit 

tamarmik meeqqanik sullissinermi digitaliusumik suleriaaseq atussallugu 

pisussaaffilerneqarnissaat siunnersuutigineqarluni. Tamatuma saniatigut kommunini tamani 

sanilerisamik ilinniartitsilluni pikkorissaasoqarsimavoq.  Kommunini unammillernartut 

annersaaraat isumaginninnermi ilinniarluarsimasunik sulisussaaleqineq, pingaartumik 

isumaginninnermi siunnersortinik.   

 

Ukioq kingulleq Inatsisartuni Inatsisartut Ombudsmandianiit naluaarusiap 

oqaluuserineqarnera aallaavigalugu aamma politikkikkut ataqatigiissaarisut (Naalakkersuisut 

tamarmik kommunillu borgmester-ii) aqqutigalugit inulerinermi pissutsit 

pitsanngorsaaviginissaat siunertaralugu 2023-ip aallartisimalernerani qaqinneqarpoq. 

Politikkikkut ataqatigiissaarisut isumaqatigiissutigaat Naalakkersuisut kommunit qanimut 

suleqatigalugit pitsanngorsaataasinnaasunik eqaallisaataasinnaasunillu aqqutissiuussissasut 

suliarlu tamanna aallartinneqareerluni. 

 

Ombudsmandip nalunaarusiaani pisortat ingerlatsinerminni suliassaat aaqqittariaqartut arlallit 

taakkartorneqarput suliarisariaqartut. Sammineqartorpassuilli aallaaviat, pisortat kisimik 

aaqqissinnaanngilaat inuiaqatigiit tamarmiullutik unammilligassaralugillu suliassarimmassuk. 

Naggasiullugu Inatsisartut Ombudsmandiat oqartussaasunut ilitsersuummik 

aalajangiussinissamut suliaqarsimanera pillugu qutsavigissavara, pisortat ingerlatsineranni 

sullissinermi taanna qularnanngitsumik sullissinermi tapersersuillunilu iluaqutaasussaavoq.  

 

Taamatut oqaaseqarlutik Naalakkersuisut Ombudsmandip 

2022-mut nalunaarusiaata tusaatissatut tiguneqarnissaa Inatsisartunut  innersuussutigaat. 


